
GALEREYA

Ўтган йили кузда Нукусда бўлганимда, таниқли рассом, 

марҳум Жоллибай Изентаевнинг кенггина устахонасига 
кириб ўтган эдим. Рассом қолдирган бисотлар билан таниша 
туриб, у ерда қорақалпоқ амалий санъатига, хусусан, 
гиламчилик, каштачилик ва миллий либосларга оид кўплаб 
китоблар, альбомлар ҳамда Европанинг буюк рассомлари, 
импрессионизму фовизм оқимлари вакиллари – Сезанн, 
Матисс, Ван Гог, Поль Гоген, яна бошқа санъаткорлар 
ижоди акс этган катта каталоглар, мураққаларга кўзим 
тушди. Айни пайтда, хонанинг бурчак-бурчакларида 
ҳали кўргазмаларга қўйилмаган, шу рассомлар услуби 
тажриба қилинган этюдлару манзара ишлари ҳам қалашиб 
ётарди. Бу ҳолат бир томондан рассомнинг қанчалик 
изланувчанлигини, заҳматкашлигини кўрсатса, иккинчи 
томондан ижодкорнинг ўз халқи яратган каштачилик ва 
гиламчиликдаги ранглару композицион чизгилар Европа 
рассомларини ҳам нима учун қизиқтирганини ўз ишлари 
орқали тадқиқот-тажриба қилганлигидан далолат берарди. 
Рассом устахонани қандай ҳолатда қолдирган бўлса, 
ўзгаришсиз турибди, худди ўз эгасини кутаётгандай. Мен 
ўша куни Жоллибай оғанинг ижоди ҳақида бир пайтлар 
Москвада чоп этилган “Живопись. Образ и цвет” деб 
номланган альбомини,  яна унинг ўзи қорақалпоқ тилида 
ёзиб қолдирган “Кўнгил кечинмалари” номли хотира ва 
шеърлардан иборат китобини узоқ варақладим. Уларда 
мен том маънода, Жоллибай оғанинг ижодий шаклланиши, 
етук рассом бўлишига замин ҳозирлаган пойдеворни 
англагандай бўлдим.

Рассом қорақалпоқ халқининг ўтмишини, кечаги 
тарихини ўрганар экан, йирик полотноларида унинг 
қисмат сўқмоқлари ва умид йўлидаги интилишларини 
тасвирлашга бел боғлади. Жоллибай Изентаев катта бисот 
йиғиб, халқ даҳосини ифода этувчи ўлкашунослик музейи 
ташкил этган рассом ва музейшунос Игорь Савицкий билан 
ёнма-ён ишлади, тез-тез мулоқотда бўлди, ундан элнинг, 
ижодкор қалбини тинглашни ўрганди. Худди мана шу 
сабоқ самараси ўлароқ катта-катта картиналарга қўл урди, 
олис овуллар ва қадим қўрғонлар сари дадил йўл олди. 
Энди бу оҳангларда жировлар айтган достонлар авжи, 
аждодлар руҳи сингган табаррук қадриятлар, еру осмон 
ўртасидаги мулоқот сирлари, тўй шодиёналари ва элнинг 
дарбадарликдаги бўзловлари, умр карвонининг сеҳрли 
қўнғироқлари, тонгдан шомгача манзил томон бораётган 
ой ва қуёш рақслари ранглар силсиласида ажабтовур 
бир шаклу шамойилларда ўз ифодасини топа борди. Бу 
жиҳатдан рассом асарлари Тўлепберген Қайипбергенов 
романлари билан оҳангдош дейиш мумкин. 

Унинг тарихий мавзуларга бағишланган “Умид 
йўлида”, “Бегжон фожеаси”, “1945 йил аёллари” каби 

жанрли картиналари қорақалпоқ халқининг тақдиридаги 
муҳим лавҳаларни эпик тарзда ифода эта олди, унинг 
ечими бадиий тафаккур тамойилларига асосланди. Агар 
биринчи асарда дарбадарлик ва сарсон-саргардонликда 
саҳро қўйнида қаергадир нажот излаб бораётган одамлар 
оқими, араваларда, оту эшакда, яёв кетаётганлар, улар 
ўша даврга хос руҳий ҳолатларию миллий либосларида 
тасвир этилса, иккинчи асарда нур излаб, маърифат 
умидида йўлга чиққан ёшларнинг фожиали ҳалок бўлиши 
акс этади. Картинада тасвир маркази қилиб, дарё соҳили 
манзараси олинган. Дарё бу ҳаёт оқимига ишора, унинг 
қирғоқларига кимлар келиб, кимлар кетмайди, аммо 
дарё ўз йўлида давом этаверади, деган ақида картина 
руҳига сингиб кетган. “1945 йил аёллари” картинасида эса 
уруш тугашини орзиқиб кутган қорақалпоқ аёлларининг 
психологик ҳолатлари ишонарли гавдалантирилган. 

“Тўй” асари нафақат ўзининг эпиклиги, балки 
рангларнинг чексиз уфуриб туриши ва бошқа картиналарга 
нисбатан анча ёрқинлиги билан ҳам кескин фарқланиб 
туради. Тўй ўз табиатига кўра, либослар ранго-ранглигига, 
ҳаракат ва нигоҳларнинг бир қадар шиддатлилигига, ички 
туғёнларнинг одамлар юз қиёфаларида намоён бўлишига 
имкон яратади. 

Изентаев манзара жанрида ҳам баракали ижод қилди. 
Унинг “Хива, Чангли кун”, “Бозор”, ”Нукусда баҳор”, 
“Қорақалпоғистонда куз”, “Қиз кетганда тонг”, “Яшил 
ҳовли” каби қатор нафис манзараларини эслаш кифоя. 
Меъморий обидаларни ўз ичига қамраб олган  “Хива, 
Ҳовуз”, “Кўҳна Урганч” ва “Нукусдаги ҳовлича”, “Шўр 
кўл”, “Овул” каби манзаралар рассомнинг бу жанрдаги 
ёрқин истеъдодини намоён этди. 

Рассом Орол мавзусига бағишланган бир туркум 
асарларида воқелик моҳиятини ёритишда публицистик 
ёки плакатнамо услуб ечимидан фойдаланмайди, балки 
уларни оддий бир лавҳалар орқали бадиий умумлашмалар 
даражасига кўтаради. Хусусан, “Мўйноқ. Қумдаги 
саксовул”, “Кемалар қабристони”, “Мўйноқ”, “Чекинаётган 
денгиз туби” каби асарларида кичик деталлардан, 
айтайлик, саксовулдан тортиб, йирик тасвирга эга 
кемаларгача фожиа тафсилотидан дарак бериб туради.

Таниқли рассомнинг меҳнатлари ҳукуматимиз 
томонидан муносиб тақдирланган. Унга Ўзбекистон 
Бадиий академияси академиги (1997 йил), “Ўзбекистон 
халқ рассоми” (2000 йил) унвони берилган. Ўз юрти, 
ўз халқи учун сидқидилдан меҳнат ва ижод қилган 
рассомнинг руҳи энди ўзи яратиб қолдирган дурдона 
асарларида яшаётганлигига ишончимиз комил.

